
Мустақил Давлатлар Ҳамдўстлиги Давлат раҳбарлари Кенгашининг Арманистон Республикаси Президенти сайловига ва Арманистон Республикаси Миллий Мажлиси сайловига МДҲ кузатувчиларини юбориш тўғрисида 2002 йил 7 октябрда қабул қилинган Қарорини бажариш тўғрисидаги Давлат раҳбарлари Кенгашининг 2003 йил 30 майда қабул қилинган Қарорига мувофиқ МДҲ Ташқи ишлар вазирларининг кенгаши қарор қилади:
Мустақил Давлатлар Ҳамдўстлигига иштирокчи давлатларнинг президент ва парламент сайловларида, шунингдек референдумларида МДҲ кузатувчилари Миссияси тўғрисидаги Низом тасдиқлансин (илова қилинади).
(Арманистон Республикаси, Беларусь Республикаси, Грузия, Молдова Республикаси, Озарбайжон Республикаси, Россия Федерацияси, Тожикистон Республикаси, Украина, Ўзбекистон Республикаси, Қирғизистон Республикаси, Қозоғистон Республикаси).

Илова
МДҲ Ташқи ишлар вазирлари кенгашининг
2004 йил 26 мартда қабул қилинган қарори билан тасдиқланган

Мустақил Давлатлар Ҳамдўстлигига иштирокчи давлатларнинг президент ва парламент сайловларида, шунингдек референдумларида МДҲ кузатувчилари Миссияси тўғрисидаги Низом

Ушбу Низом МДҲга иштирокчи давлатларда демократик сайловлар, сайлов ҳуқуқлари ва эркинликлари стандартлари тўғрисидаги конвенция, МДҲнинг бир қатор иштирокчи давлатларида 1999–2003 йилларда давлат ҳокимиятининг юқори органлари сайловларига тайёргарлик кўриш ва уларни ўтказиш даврида Мустақил Давлатлар Ҳамдўстлиги кузатувчилар гуруҳларининг фаолияти тажрибасини умумлаштириш асосида ва Мустақил Давлатлар Ҳамдўстлигига иштирокчи давлатларнинг Парламентлараро Ассамблеяси томонидан 2002 йил 7 декабрда қабул қилинган «Мустақил Давлатлар Ҳамдўстлиги халқаро кузатувчилари учун сайловларни кузатиш бўйича тавсияномалар»ни ҳисобга олган ҳолда ишлаб чиқилди.
1. МДҲ Ижроия қўмитаси сайловлар (референдум) ўтказилаётган МДҲга иштирокчи давлатнинг таклифи, МДҲ давлатлари раҳбарлари Кенгашининг 2003 йил 30 майда қабул қилинган Мустақил Давлатлар Ҳамдўстлигига иштирокчи давлатларнинг президент ва парламент сайловларига, шунингдек референдумларига бундан кейин ҳам кузатувчиларни юбориш амалиётини давом эттириш зарурлигини эътироф этган қарори асосида Мустақил Давлатлар Ҳамдўстлигига иштирокчи давлатларнинг президент ва парламент сайловларида, шунингдек референдумларида МДҲ кузатувчилари Миссиясини (бундан буён матнда МДҲ кузатувчилари миссияси деб юритилади) ташкил этади ва мувофиқлаштиради.
Сайлов (референдум) ўтказилаётган МДҲга иштирокчи давлатдан таклифнома олингандан кейин МДҲ Ижроия қўмитаси иштирокчи давлатга ва МДҲ органларига МДҲ кузатувчилари миссияси таркибига киритиладиган шахслар рўйхатларини тақдим этиш илтимоси билан мурожаат қилади.
МДҲ Ижроия қўмитаси сайлов (референдум) ўтказаётган давлатнинг миллий қонун ҳужжатларида белгиланган муддатларда кузатувчилар рўйхатларини аккредитациядан ўтказиш (рўйхатга олиш) учун Марказий сайлов комиссиясига юборади.
2. МДҲ кузатувчилар миссиясининг таркиби Ҳамдўстлик Ижроия қўмитаси томонидан шакллантирилади.
МДҲга иштирокчи давлатларининг қонунчилик, ижро этувчи ва сайлов органлари, шунингдек МДҲ ҳудудида фаолият олиб борувчи, сайловлар (референдумлар) тўғрисидаги миллий қонун ҳужжатларида, сайлов (референдум) ўтказилаётган МДҲга иштирокчи давлатнинг халқаро шартномалари ва мажбуриятларида белгиланган тартибга мувофиқ сайловлар (референдумлар) устидан кузатув олиб бориш ҳуқуқини олувчи Ҳамдўстлик органлари ва интеграцион бирлашмалари номидан қатнашувчи халқаро кузатувчилар МДҲ кузатувчилари миссияси таркибига кириши мумкин.
3. Номзодлари юборувчи томонлар билан келишиладиган мувофиқлаштирувчилар МДҲга иштирокчи давлатларнинг қонун чиқарувчи, ижро этувчи ва сайлов органлари, шунингдек Ҳамдўстлик органлари ва МДҲ ҳудудида фаолият олиб борувчи интеграцион бирлашмалар номидан қатнашувчи МДҲ кузатувчилари гуруҳига раҳбарлик қилади.
МДҲ кузатувчилари миссияси раҳбарининг номзоди МДҲ Ижроия қўмитаси таклифига биноан Ҳамдўстликнинг уставда белгиланган ва бошқа органлари ҳузуридаги Ҳамдўстликга иштирокчи давлатлар доимий ваколатли вакилларининг Кенгаши томонидан келишилади.
4. МДҲ кузатувчилари миссиясининг фаолияти сайлов (референдум) ўтказаётган Ҳамдўстликга иштирокчи давлатнинг қонун ҳужжатлари, Мустақил Давлатлар Ҳамдўстлигига иштирокчи давлатлардаги демократик сайловлар, сайлов ҳуқуқлари ва эркинликлари стандартлари тўғрисидаги конвенция ва сайлов (референдум) ўтказаётган Ҳамдўстликга иштирокчи давлатнинг сайлов ҳуқуқи соҳасидаги халқаро мажбуриятлари билан тартибга солинади.
5. МДҲ кузатувчилари миссиясига Мустақил Давлатлар Ҳамдўстлигига иштирокчи давлатлардаги демократик сайловлар, сайлов ҳуқуқлари ва эркинликлари стандартлари тўғрисидаги конвенцияга, сайлов (референдум) ўтказаётган давлатнинг миллий қонун ҳужжатларига мувофиқ ваколатлар берилади.
6. МДҲ кузатувчилари миссиясининг аъзоси қуйидаги ҳуқуқларга эга:
а) сайлов органларидан зарур ахборот ва миллий қонун ҳужжатларида кўрсатилган сайлов ҳужжатларининг кўчирма нусхаларини олиш;
б) сиёсий партиялар, коалициялар, номзодлар, хусусий шахслар, сайлов органлари ходимлари билан алоқада бўлиш;
в) барча сайлов участкалари ва овоз бериш биноларига ташриф буюриш, шу жумладан овоз бериш ўтказиладиган куни эркин ташриф буюриш;
г) бюллетенларни санаш тартиб-таомилининг очиқлигини таъминловчи шароитларда овоз беришнинг бориши, овозларни ҳисоблаш ва унинг натижаларини аниқлаш устидан кузатув олиб бориш;
д) сайлов (референдум) тўғрисидаги қонун ҳужжатлари бузилганлиги муносабати билан шикоятлар (аризалар) ва эътирозларни кўриб чиқиш амалиёти билан танишиш;
е) сайлов (референдум) ташкил этувчи органлар ишига аралашмай, сайлов органлари вакилларини ўз кузатувлари, тавсиялар тўғрисида хабардор қилиш;
ж) овоз бериш якунлангандан кейин сайловга (референдумга) тайёргарлик кўрилишига ва ўтказилишига доир ўз фикрини ошкора баён қилиш.
7. МДҲ кузатувчилари миссияси қуйидагиларга амал қилиши лозим:
а) ташриф буюрилган мамлакат конституцияси ва қонунларига, ушбу Низомнинг талабларига риоя қилиш;
б) ташриф буюрилган мамлакат томонидан белгиланган тартибда бериладиган халқаро кузатувчи сифатида аккредитациядан ўтказилганлиги (рўйхатга олинганлиги) тўғрисидаги гувоҳномани ўзи билан олиб бориш ва сайлов (референдум) ташкилотчиларининг талабига кўра уни кўрсатиш;
в) сиёсий бетарафлик, ҳаққонийлик, сайлов органлари, давлат органлари ва бошқа органлар, мансабдор шахслар, сайлов жараёнининг иштирокчилари борасида бирор-бир маъқулловчи фикрлар билдиришдан воз кечиш принципига риоя қилган ҳолда ўз вазифаларини бажариш;
г) сайлов жараёнига аралашмаслик;
д) ўз хулосаларини шахсий кузатув ва амалдаги материал бўйича асослаш;
е) сайлов жараёнининг асосий параметрларини холисона баҳолаш ва сайлов участкаларида МДҲ Ижроия қўмитаси томонидан тайёрланган махсус сўровномаларда ўз кузатувларини қайд этиш ҳамда кузатув материалларини гуруҳлар мувофиқлаштирувчиларига ёхуд Миссия раҳбарига юбориш.
8. МДҲ кузатувчилари миссиясининг аъзоси сайлов кампаниясининг (референдумнинг) бориши устидан кузатув билан боғлиқ бўлмаган фаолиятни амалга ошириш учун ўз мақомидан фойдалана олмайди. МДҲнинг сайлов (референдум) ўтказувчи иштирокчи давлати сайловлар (референдум) ўтказаётган мамлакатнинг миллий қонун ҳужжатларини бузадиган МДҲ халқаро кузатувчиларини аккредитациядан ўтказишдан (рўйхатга олишдан) маҳрум қилиш ҳуқуқини сақлаб қолади.
9. МДҲ кузатувчилари миссияси аъзосининг фаолиятини моддий-молиявий таъминлаш кузатувчини юборган мамлакат маблағлари ёки унинг ўз маблағлари ҳисобига амалга оширилади.
10. МДҲ кузатувчилари миссиясининг фаолиятини ташкилий-техник, ҳуқуқий ва ахборот билан таъминлашни молиялаштириш МДҲ Ижроия қўмитаси томонидан МДҲ органларининг ягона бюджети маблағлари ҳисобига амалга оширилади.
11. МДҲ кузатувчилари миссиясининг аъзоси сайловлар (референдум) ўтказаётган давлатнинг ҳомийлиги остида бўлади. Сайлов органлари, давлат ҳокимияти ва маҳаллий ўзини ўзи бошқариш органлари унга ўз ваколатлари доирасида зарур кўмак беради.
12. МДҲ кузатувчилари миссиясининг раҳбари сайловлар (референдумлар) ташкил этиш ва ўтказиш устидан кузатув холисона ёритиб борилиши манфаатларини кўзлаб оммавий ахборот воситалари, шунингдек сайловларда (референдумларда) кузатувчилар сифатида иштирок этаётган халқаро ташкилотларнинг вакиллари ва уларнинг миссиялари билан алоқада бўлади.
13. МДҲ кузатувчилари миссиясининг жойлашган жойи (жойлари) сайлов (референдум) ўтказаётган давлат ҳокимиятининг вакиллари билан келишувига кўра бегиланади.
14. Сайлов (референдум) устидан кузатув МДҲ кузатувчилари миссияси томонидан, одатда, узоқ муддатли асосда сайлов (референдум) ўтказаётган давлатнинг сайлов органи томонидан назарда тутилган муддатларга мувофиқ амалга оширилади.
МДҲ кузатувчилари миссиясининг фаолиятини таъминлаш МДҲ кузатувчилари фаолиятини таъминлаш штаби (бундан буён матнда Штаб деб юритилади) томонидан амалга оширилади. Штаб таркиби МДҲ Ижроия қўмитасининг ходимларидан тузилади. Штаб вазифалари МДҲ кузатувчилари миссияси аъзоларининг аккредитациясини ташкил этиш, сайлов (референдум) ўтказаётган давлатнинг оммавий ахборот воситаларида сайловолди ташвиқот фаолиятининг мониторинги ва таҳлилини амалга ошириш, давлатда сайлов жараёнини (референдумни) тартибга солувчи норматив-ҳуқуқий ҳужжатларнинг тегишли пакетини тайёрлаш (материалларни таржима қилиш, комплектлаш, Миссия аъзолари ўртасида тарқатиш), учрашувлар ташкил этиш, Миссия аъзоларини жойлаштириш, уларнинг минтақалардаги фаолиятини таъминлаш, шунингдек ташкилий-техник хусусиятга эга бошқа масалаларни ҳал қилишдан иборат.
15. МДҲ кузатувчилари миссиясининг аъзоларидан келиб тушган материаллар асосида МДҲ кузатувчилари миссиясининг бўлиб ўтган сайловларнинг миллий қонун ҳужжатларига ва сайлов (референдум) ўтказаётган давлатнинг халқаро мажбуриятларига мувофиқлиги тўғрисидаги баёноти тайёрланади. МДҲ кузатувчилари миссиясининг баёноти қисқа бўлиши ва сайловларни (референдумларни) тайёрлаш ва ўтказиш даврининг энг жиддий жиҳатларини акс эттириши лозим.
Баёнот МДҲ кузатувчиларининг бутун миссияси номидан амалга оширилади.
Баёнот матни МДҲ кузатувчилари миссиясининг раҳбари ва гуруҳлар мувофиқлаштирувчилари томонидан имзоланади. Баёнот матни МДҲнинг сайлов (референдум) ўтказаётган иштирокчи давлатининг давлат органларига топширилади, жамоатчилик ва оммавий ахборот воситалари эътиборига етказилади.
16. МДҲ Ижроия қўмитаси МДҲ кузатувчилари миссиясининг сайловдаги (референдумдаги) фаолияти якунлари тўғрисида Ҳамдўстлик давлатлари раҳбарларининг Кенгашини хабардор қилади.
17. МДҲ кузатувчилари миссиясининг иш тили рус тилидир.
18. МДҲнинг исталган иштирокчи давлатининг таклифига кўра ушбу Низомга МДҲ ташқи ишлар вазирлари Кенгашининг тегишли қарори билан расмийлаштириладиган ўзгартиш ва қўшимчалар киритилиши мумкин.
